


Gentzianetako xinaurrijalea Frantses estatu eta Europa mailan babestua den desagertzeko 
arriskuan dagoen pinpirin bat da. Ondorioz, Akitania Berriko eskualdean CEN-NAk kudeatzen 
duen eguneko pinpirinen babesteko Ekintza Plan Nazional batean agertzen da.

Informazio gehiago: https://papillons.pnaopie.fr



























Gentzianetako xinaurrijalea Euskal Herrian
Frantziako hego-mendebaldeko gentzianetako xinaurrijale (Phengaris alcon) populazioen parte eder 
bat Ipar Euskal Herrian atxemaiten da. Euskal Herrian baliatzen dituen biziguneak oso bereziak  dira. 
Beste leku gehienetan bere landare-ostalaria, lintzuretako gentziana (Gentiana pneumonanthe) 
eta Myrmica generoko bere xinaurri ostalaria garatzen diren hezeguneetan bizi da. Bainan Euskal 
Herriko klima eta lurzoruei esker, bi ostalari horiek hain hezeak ez diren larreetan aurki daitezke.
Gentzianetako xinaurrijalea espezie mehatxatua da, batez ere bere biziguneen desagertzearen 
ondorioz. Euskal Herriko iraztor eta larreen pikatzearen uztearen ondorioz zuhaixka eta zuhaitzak 
azkarki garatzen dira, pinpirin horren eta bere ostalarien (gentziana eta xinaurriak) kaltetan. Beste 
larre batzuetan aldiz, maiztasun haundiko alhatze edo pikatzeak kaltegarriak dira gentzianetako 
xinaurrijalearentzat ; lintzuretako gentziana edo Myrmica xinaurriak (batzuetan biak) desagerrarazten 
baitituzte. Gaur egun, pinpirin hau laborariei esker bizi da, horiek baidituzte iraztorrak larrazkenean 
ihaurkitarako pikatu eta biltzen ; bai eta ere ingurumena babesteaz arduratzen diren elkarteei esker, 
hala nola Conservatoire d’Espaces Naturels de Nouvelle-Aquitaine. Azken honek zuzenean espezie 
honen populazioen babesean parte hartzen du.

Biologia
Gentzianetako xinaurrijalea urtean heldu (imago) belaunaldi bakar bat ematen duen eguneko 
pinpirin bat da. Bere hegaldi aldia aski laburra da, urtearen arabera uztaila eta iraila artean agertzen 
dena. Helduak ez dira luzaz bizi, 2-3 egunez bataz beste, 7-9 egunez gehienez! Ugalketa, beraz, 
denbora laburrekoa da. Parekatu ondoren emea lintzuretako gentzianaren kimu edo loreen bila 
abiatzen da. Pinpirinak landarea ikustez edo usainduz atxemaiten du. Arroltzeak kimu edo lorean 
errunak direlarik, 2 asteren buruan beldarrak arroltzetatik ateratzen dira. Kimu edo lili barnera 
sartzen dira eta hola kukuturik, landareaz elikatzen dira. Honek hiru aste inguru irauten du.
Ondotik, beldarra lurrera erortzen da. Eta hor da gure Myrmica xinaurria agertzen! Beldarrak xinaurri 
honen feromona kimiko berberak hedatzen ditu. Xinaurri langile batek beldarrarekin topo eginez, 
usain berezi hori ezaguturik, ihes egindako larba bat dela pentsatu eta xinaurritegirat eramanen du. 
Larrazkena da eta beldarrak goxo-goxo dira xinaurritegian, xinaurriek elikaturik eta inguruko xinaurri 
larbak janez! Beldarra guti izaten da xinaurritegi bakoitzean : bat, batzuetan bi, ez gehiago. Elikatua 
izaitea segurtatzeko, beldarrak xinaurri erreginaren soinu ber-berak egiten ditu. Ondorioz erregina 
bat balitz bezala artatua da. Beldarrek negua xinaurritegietan iragaiten dute. Horietako zoinbaitzu 
xinaurritegian egoiten dira ondoko urteko primadera arte! Udaberrian beldarra krisalida bilakatzen 
da : ninfosia da. Erabat eraldatzen da eta, aste batzuen buruan, beldarra pinpirin bilakatzen da. 
Behin krisalidatik jalgia, heldu gazteak fite xinaurritegitik kanpo atera beharra du, ez baitu gehiago 
feromonarik hedatzen eta xinaurriek erasotzen ahal baitute. Horrela abiatzen da berriz ere 
gentzianetako xinaurrijalearen ziklo berri bat.

Eguneko pinpirinen babesteko Ekintza Plan 
Nazionalaren eskualdeko deklinabidearekin 
elkarlanean egina.

Komiki hau CEN Nouvelle-Aquitane lantzen duen «Estrategia...» egitarauaren baitan egina izan da, 
partaide publiko eta pribatu anitzen laguntzarekin :




